
જે ઠેકાણે સતીએ ઘડો પછાડ્યો તે ઠેકાણે શિલાની
અંદર આજે અખૂટ મીઠા જળનો વીરડો બની ગયો છે. લાખેા
તરસ્યા જીવો એ એનાં જળ પીધેલાં હશે, અને કરોડો
હજુ પીશે. આસપાસ ત્રણ દિશે ચૌદ ગાઉમાં બીજે ક્યાંય
પાણી નથી, ગામ પણ નથી.



૨

વસિયો, વણમાં વર્ણવો, દીનો મરતાં દેન[૧],



પાણ થઈ પરમારનું , ધાવે મસ્તક ધેન.


વર્ણવો તો રણમાં મર્યો, એના શરીરને બાળી નાખવામાં
આવ્યું, પણ એનું માથું તો પથ્થરનું બનીને ગાયનું દૂધ
ધાવતું હતું.

રણને સામે કાંઠે, આડેસર ગામની અને ધ્રાંગધ્રાની
વચ્ચે વર્ણવાનું માથું પડયું હતું, પણ એ કયાં પડયું તે કોણ
જાણે ? આડેસરની એક ગાય રોજ સાંજે જ્યારે ઘેર જાય
ત્યારે એના આંચળમાં દૂધ ન મળે ! ગાયનો ધણી ગોવાળને
રાજ ઠપકો આપે કે : “ કોઈક મારી ગાયને દોહી લે છે.”

એક દિવસ સાંજ પડી. આખું ધણ ગામ ભણી
ચાલવા માંડયું. રસ્તામાં એક ઠેકાણે આખા ધણમાંથી એ
જ ગાય નોખી તરી ગઈ ને બીજી દિશામાં ચાલતી થઈ.
ભરવાડને કૌતુક થયું. ધણને રેઢું મૂકીને એ ગાયની પાછળ
ચા૯યો. આઘે એક ઝાડની નીચે ગાય થંભી ગઈ, ચારે પગ
પટાળા કરીને ઊભી રહી. એનાં ચારે અાંચળમાંથી ખળળ
ખળળ દૂધની ધાર ચાલી, અને જમીનમાં પાંદડાંના ગંજ
નીચેથી ઘટાક ! ઘટાક ! ઘટાક કરતું કોઈ એ દૂધ પીતું
હોય એવો અવાજ આવ્યો. આખું આઉ ખાલી કરીને
ગાય ગામ તરફ ચાલી ગઈ. ભરવાડ પાંદડાં ઉખેળીને જુએ

